
51

L'è fama fra-i indigeni do lêugo,

Che a so anima de votte con lamenti

Intorno a quella costa a fasse ûn sfêugo,

Pronostico de tristi avvenimenti;

E temman che i vulchen vêumitan fêugo

Destruttô da-i crateri e coni ardenti,

Inçendii ne-i villaggi, in mâ tempeste,

Sezia ä campagna, e in casa o famme o peste.

Scicchè in fra l'antighiscima memoia

Sempre viva ne-ô popolo d'Auai

De quella trista e miseranda istoia,

E in fra-e triste apprenscioîn de danni e guai,

Che ne sbandivan spesso a quete e a gioia

Pe-i lamenti da morta immaginai,

Restava a quella costa infausta, comme

L'aveiva a donna, de Cavera ô nomme.



53

A questa dunque per ûn nêuvo intrigo

Di genii da malizia drito drito

L'ëa stæto spinto Giacomo e ô so amigo:

Là vegniva di mæximi a l'invito

Pelè ûn di genii da virtù nemigo

Ma venerôu là con profano rito,

Perchè in quell'Arcipelago ô se ten

Per ô genio tremendo di vulchen.

Appeña che a canoa a toccava a riva

A-i eroi questo spirito in figûa

De Cavera davanti ô compariva;

A paiva comme quando a l'ëa sbattûa

In scë prie zù dä liggia e semiviva,

Tûtta rotta, e inciastrâ de sangue e pûa

Ne-a ciù brûtta e ciù orribile manea

A-e spalle, a-ô collo, a-ô peto, ä pansa, ä cea.

